
“KOMMUNIKATIV 
KOMPETENSIYA”NING 
TARKIBIY KOMPONENTLARI

Saidova Sumbuloy Otabayevna
O‘zbekiston Respublikasi IIVning
ixtisoslashtirilgan maktab-internati metodisti, tadqiqotchi

https://orcid.org/0000-0003-2476-8349
Annotatsiya: Ushbu maqolada kommunikativ kompetensiyaning tarkibiy komponentlari va uning ahamiyati doirasida fikr 
va mulohazalar yuritilgan. Shuningdek, kommunikativ kompetensiyaning tarkibiy komponenti sifatida persektiv, refleksiv, 
axloqiy, vaziyatga moslik, milliy va madaniy komponentlar borasida yondashuvlar yoritilgan.

Kalit so‘zlar: komponent, kompetensiya, ta’lim, pedagogika, qobiliyat, ko‘nikma, bilim, muloqot qobiliyati.
Abstract: This article examines the structural components of communicative competence and discusses their signifi-
cance within the educational process. It also explores theoretical approaches to the perceptual, reflective, ethical, situa-
tional, national, and cultural components as the fundamental structural elements of communicative competence.

Key words: component, competence, education, pedagogy, ability, skill, knowledge, communicative ability.
Аннотация: В данной статье рассматриваются структурные компоненты коммуникативной компетентности и 
их значение в образовательном процессе. Кроме того, освещаются научные подходы к таким структурным ком-
понентам коммуникативной компетентности, как перцептивный, рефлексивный, нравственный, ситуативно-а-
даптивный, национальный и культурный компоненты.

Ключевые слова: компонент, компетентность, образование, педагогика, способность, навык, знания, коммуни-
кативные способности.

KIRISH
Zamonaviy pedagogik va psixologik tadqiqotlarda kommunikativ kompetensiya shaxsning kommunikativ 

faoliyatni muvaffaqiyatli amalga oshirishga tayyorligi va qobiliyati sifatida tavsiflanadi. Ushbu kompetensiya 
insonning turli ijtimoiy guruhlar bilan hamkorlik qilishi, nizoli vaziyatlarni konstruktiv hal etishi, o‘z fikrini asosli 
ravishda ifodalashi va boshqalarning fikrlarini to‘g‘ri qabul qila olishi orqali namoyon bo‘ladi. Ayniqsa, o‘smirlik 
davrida kommunikativ kompetensiyaning shakllanishi muhim ahamiyat kasb etadi, chunki bu davrda muloqot 
shaxs rivojlanishining yetakchi omillaridan biriga aylanadi. 

MAVZUGA OID ADABIYOTLAR SHARHI
Kommunikativ kompetensiyaning tarkibiy tuzilishi ilmiy adabiyotlarda turlicha talqin qilinsa-da, aksariyat 

tadqiqotchilar uning bir necha asosiy komponentlardan tashkil topganligini e’tirof etadilar. 

Birinchi komponent - kognitiv komponent bo‘lib, u muloqot jarayoni, til me’yorlari, kommunikativ strategi-
yalar va ijtimoiy munosabatlar haqidagi bilimlarni o‘z ichiga oladi. Ushbu bilimlar shaxsga kommunikativ vazi-
yatlarni to‘g‘ri tushunish va ularga mos ravishda harakat qilish imkonini beradi. 

Ikkinchi komponent operatsion-faoliyat komponenti hisoblanadi. Mazkur komponent og‘zaki va yozma 
nutqni tashkil etish, fikrni aniq ifodalash, suhbatni olib borish, savol berish, tinglash va fikr almashish kabi 
amaliy ko‘nikmalarni qamrab oladi. Ushbu ko‘nikmalar kommunikativ faoliyatning bevosita amaliy tomonini 
tashkil etadi.

Uchinchi komponent motivatsion-qadriyatli komponent bo‘lib, shaxsning muloqotga bo‘lgan ehtiyoji, 
qiziqishi, kommunikativ faoliyatga nisbatan ijobiy munosabati hamda umuminsoniy va milliy qadriyatlarga 
sodiqligini ifodalaydi. Mazkur komponent kommunikativ faoliyatning ichki motivlarini belgilaydi va shaxsning 
muloqot jarayonidagi faolligini ta’minlaydi.

To‘rtinchi komponent refleksiv-kommunikativ komponentdir. U shaxsning o‘z kommunikativ faoliyatini 
tahlil qila olishi, o‘z xatti-harakatlarini baholashi, kommunikativ xatolarni aniqlashi va ularni bartaraf etishga 
intilishini nazarda tutadi. Refleksiya kommunikativ kompetensiyaning rivojlanishida muhim omil bo‘lib, shaxs
ning o‘zini takomillashtirishiga xizmat qiladi.

Shuningdek, kommunikativ kompetensiya tarkibida ijtimoiy-madaniy komponent ham alohida o‘rin tutadi. 
Ushbu komponent turli madaniyatlar, an’analar va kommunikativ me’yorlarni tushunish hamda ularga hurmat 
bilan munosabatda bo‘lish qobiliyatini ifodalaydi. Globallashuv sharoitida aynan mazkur komponentning ahami-
yati yanada ortib bormoqda.

Demak, kommunikativ kompetensiya tarixiy taraqqiyot davomida oddiy til kompetensiyasidan shaxsning 
ko‘p qirrali integrativ sifati darajasigacha rivojlangan. Bugungi kunda u bilim, ko‘nikma, qadriyat, motivatsiya, 
refleksiya va ijtimoiy tajribani o‘zida mujassamlashtirgan murakkab pedagogik hodisa sifatida e’tirof etilmoqda. 
Shu sababli umumiy o‘rta ta’lim tizimida kommunikativ kompetensiyani shakllantirish o‘quvchilarning shaxsiy 
rivojlanishi, ijtimoiylashuvi va kelajakdagi kasbiy muvaffaqiyatlarini ta’minlashning muhim sharti hisoblanadi.

Kommunikativ kompetensiya nazariyasining ilmiy asoslari D. Hymes, M. Canale va M. Swain tomonidan 
ishlab chiqilgan bo‘lib, ular kommunikativ kompetensiyaning grammatik, sotsiolingvistik, diskursiv va strategik 
komponentlarini asoslab berganlar.

L. Bachman ushbu kompetensiyani til kompetensiyasi va strategik kompetensiyaning integratsiyasi sifatida 
izohlaydi.

O‘zbek olimlaridan X.B. Tursunov kommunikativ kompetensiyani o‘quvchilarning nutqiy faoliyati va ijtimoiy 
moslashuvini ta’minlovchi muhim omil sifatida baholaydi.

F. Sattorova esa kommunikativ kompetensiyaning muloqot jarayonida axborotni to‘g‘ri yetkazish, suhbat-
doshni tushunish va unga moslasha olish bilan bog‘liq jihatlarini yoritadi. Mazkur ilmiy yondashuvlar kommu-
nikativ kompetensiyaning ko‘p komponentli integrativ tizim ekanligini ko‘rsatadi.

TADQIQOT METODOLOGIYASI
Tadqiqotchi X.B.Tursunov qayd etishicha kommunikav kompetensiya perseptiv, refleksiv, axloqiy, vaziyatga 

moslik va milliy madaniy kompnentlarni rivojlantirishga xizmat qiladi. Bu barcha uslublarni bir-biriga hamohang 
va alohida qo‘llash mumkinligini izohlaydi. Uning tadqiqotlarida har bir komponent quyidagicha izohlanadi: 

1.	 Persektiv komponent bu kommunikantlarning muloqot jarayonida bir-birini idrok etishi va tushunichi; 

2.	 Refleksiv komponent bu kommunikant muloqot jarayonida o‘z-o‘zini tahlil qilish va o‘ziga o‘zi baho berish;

3.	 Axloqiy komponent bu muloqot odob me’yorlariga rioya qilish; 

4.	 Vaziyatga moslik komponenti bu shaxslararo muloqot uchun mos til birliklarini tanlash;

5.	 Milliy madaniy komponent bu lingvistik qonun qoidalarni, shu bilan birga til o‘zida qamrab olgan milliy 
madfaniy axborotlarni bilish[1].

Komunikativ kompetesiyani rivojlanish mexanizmlari doirasida tadqiqot olib borgan izlanuvchi O.Yadga-
rova “kommunikativ kompetensiya bu shaxsning-muloqot qobiliyati bo‘lib, axborot-kommunikatsiya sohasida 
shaxsiy va kasbiy tajribasini o‘z ichiga olgan bilim, ko‘nikmalar va kommunikativ xususiyatidir”- deb qayd etib, 
muloqot qobiliyati quyidagilarda namoyon bo‘lishini qayd etadi: 

1.	 Muloqot uchun zarur bo‘lgan kommunikativ holatning psixologik va ijtimoiy tashxisini berish;

2.	 O‘ziga xos kommunikativ vaziyatda muloqot jarayonini programmalash; 

3.	 Aloqa jarayonlarini ijtimoiy-psixologik boshqarishni amalga oshirish[2]. 

Bizningcha, tadqiqotchining mazkur yondashuvi kommunikativ kompetensiyani faqat nutqiy faoliyat bilan 
cheklab qo‘ymasdan, uni shaxsning amaliy tajribasi va kasbiy faoliyati bilan bog‘liq holda izohlashi bilan ahami-
yatlidir. Ayniqsa, kommunikativ vaziyatni psixologik va ijtimoiy jihatdan tahlil qilish, muloqot jarayonini oldindan 
rejalashtirish hamda kommunikativ faoliyatni boshqarish kabi jihatlarning ajratib ko‘rsatilishi kommunikativ 
kompetensiyaning funksional xususiyatlarini ochib berishga xizmat qiladi. Ammo mazkur yondashuvning ayrim 
jihatlari munozarali hisoblanib, kommunikativ kompetensiya muloqot qobiliyati bilan tenglashtiriladi. Kompeten-
siyaviy yondashuv faqat kommunikativ qobiliyat bilan emas, balki bilim, ko‘nikma, malaka, qadriyat, motivatsiya, 
kommunikativ tajriba va shaxsiy fazilatlarning integrallashgan tizimi sifatida talqin qilish maqsadga muvofiq. 

“Kommunikativ kompetensiya” tushunchasiga Vazirlar Mahkamasining 2017-yil 6-apreldagi 187-son qarori 
bilan tasdiqlnagan “Umumiy o‘rta va o‘rta maxsus, kasb-hunar ta’limining umumta’lim fanlari bo‘yicha Malaka 
talablari”da “Ijtimoiy vaziyatlarda ona tilida hamda birorta xorijiy tilde o‘zaro muloqotga kirisha olishni, mulo-

qotda muomila madaniyatiga amal qilishni, ijtimoiy moslashuvchanlikni, hamkorlikda jamoada samarali ishlay 
olish layoqatlarini shakllantirishni nazarda tutadi”[3] - deb ta’rif berilgan. 

A.Najimovaning “Ona tili darslarida nutq o‘stirishga xizmat qiluvchi mashqlar tizimi” mavzusidagi disser-
tatsiya ishida “Metodika ilmida nutq o‘stirishning darsdan darsga nimalar hisobiga amalga oshishi hatto leksik 
minimum va grammatik mavzular misolida ham aniq ishlab chiqilmagan, bu borada tavsiyalar ham oz, metodik 
manbalarda o‘qituvchilarning ish tajribalari kam yoritilgan, bunday ma’lumotlar asosan o‘zbek tili doimiy anju-
manlari materiallaridagina berilgan, darsliklarga doir dars ishlanmalaridabayon qilingan”[4] deya ta’kidlaydi.

Haqli ravishda nutq o‘stirish jarayoni darsdan darsga qanday mexanizmlar asosida rivojlanishi ilmiy jihatdan 
yetarlicha tizimlashtirilmagan. Ya’ni, o‘quvchi nutqi qanday qilib bosqichma-bosqich shakllanishi, bu jarayonda 
leksik minimum (so‘z boyligi) va grammatik mavzularning aniq o‘rni qanday bo‘lishi metodikada to‘liq ishlab 
chiqilmaganligini ochiqlab beradi. Shuningdek nutqiy kompetensiyaga qo‘yilgan malaka talablarini tahlil qilar 
ekan, “Ayon bo‘ladiki, o‘rganilayotgan nazariy bilimlar bolaning nutqini “sozlash” uchun, hayot saboqlari, turli 
o‘quv fanlari, ona tilidan bajariladigan mashq materiallari esa uni boyitish uchun xizmat qiladi, ona tili darslari
dan kutilgan miqdor va sifat o‘zgarishlariga erishiladi”[4] - deb qayd etadi.

TAHLIL VA NATIJALAR
Demak, nutqiy kompetensiya nazariy bilimlar orqali nutqni to‘g‘rilash va amaliy mashqlar, hayotiy tajriba 

orqali uni boyitish asosida shakllanadi. Natijada o‘quvchining nutqi ham mazmun, ham sifat jihatdan rivojlanadi.
 “Kommunikativ kompetensiya” tushunchasi lingvistik va metodik adabiyotlarda nutq faoliyatini faqat til 

qoidalarini bilish emas, balki uni real muloqot jarayonida to‘g‘ri, aniq va samarali qo‘llay olish qobiliyati sifa-
tida shakllangan. Bu tushuncha dastlab tilni grammatik tizim sifatida o‘rganishga asoslangan yondashuvlar 
doirasida cheklangan bo‘lib, asosan “tilni bilish” bilan bog‘langan edi. Biroq keyingi ilmiy rivojlanishlar natijasida 
kommunikativ kompetensiya kengayib, u nutqni amaliy qo‘llash, muloqot vaziyatiga moslashish va ma’no ifoda-
lash jarayonlarini ham o‘z ichiga oluvchi murakkab tizim sifatida talqin qilina boshlandi. 

XULOSA VA TAKLIFLAR
Umuman olganda, nutqning to‘g‘riligi va boyligi masalasi kommunikativ kompetensiyaning markaziy 

muammolaridan biri hisoblanadi. Bir qarashda nutqning to‘g‘riligini ta’minlashning o‘zi nutq o‘stirishni ifoda-
layotgandek tuyuladi, biroq amalda bu yetarli emas. Xuddi shuningdek, faqat nutq boyligini oshirish ham to‘liq 
kommunikativ rivojlanishni ta’minlamaydi. Chunki boy, lekin me’yoriy jihatdan noto‘g‘ri nutq ham kommunikativ 
kompetensiyaning to‘liq shakllanganini anglatmaydi. Shu bois nutqning to‘g‘riligi va boyligi o‘zaro uyg‘unlash-
gandagina haqiqiy nutqiy rivojlanish yuzaga keladi. 

